
'WƆN -TAƆNG -MA 'GÜ 'SËËDHƐ 

Mɛ -dewo -yö -së 
'Mɛ "dhʋ ̈=në "yɔn -kë ö -dega -bha pë -bha, 'yö- "dhia -yö gun 'ma- mɛ -kpɛa -nu 'gü. -A suu -mü kwa  
-de -wo bha- 'ka. 'Bha- -wɔn 'kun "gbɩɩ-, 'yö -a =bhlëë 'dhö -kë mɛ "wɛɛ -nu ‘wo to, -a nu wëëdhö. -A  
-wɔn 'gü, kö kwa -de -wo bha, -a -ya -sü waa- -wo pö -sü bha,  
-kwaa -nu -wɔn 'kun "gbɩɩ-. -Kwa kwa -de nu -a -nu draan- -sü -dhɛ. -Kwa kwa 'ko -nu faan dɔ -a -nu 
draan- -sü -bha -dedewo.

 

Kwaa- =danwo pö "sɛ 'gü -wɔn 
ok

  
=Minisü -Dhuatii -bha =tuaabho 'ö- -kë Danwopö "sɛ 'gü 
"Su 'ö -kë -gbekɔ 'ka "kɛɛ "kwi -zë 'ö ö bha pë  
-dhɛ zue bha, -a -bha -dhɛkpaɔyi 29, 30,31 'ö -da 
'ka "zɛ -bha -dhɛkpaɔyi -blɛɛsü -bha, =Minisü 'ö  
-kë -Dhuatii 'ka -yö kë -da danwopö "sɛ =gban 
"piʋ ̈kö 'ö ö dë -nu =tuaabho. -A kë 'ö- wo "dhʋ̈ 
bha, -a 'klɔɔ- -mü =dhɛ -ya -pö -gblü 'ö -da bha ö 
-dho sië =tuaabho -nu kë 'pödhö "kɛɛ "tʋn̈g 'yaa 
kë =në wo ö -gɔ kö 'ö ziö -dhɛ =gban "pɛpɛ 'gü. 
'Yaa yö -zë 'ka, mɛ =gban "pɛpɛ -dhɔ -yö ö -kë. 

=Tuaabho bha =dhɛ 'ö dho- kë -dhɛ 'gü, 'pö- 
'sɛɛnnë -nu bha, -yö kë- 'gü -mɛ -nu -gba 'wëë- 
"gblü -kaɔng "saɔplɛ 'ka. -A 'pödhɛ "gblʋg̈blʋ ̈-nu 
bha, wo -zë -a -nu -bha -yö kë -ziö mü. 
'Wɔn bha -a "dhia -yö kë -ma -dedewo kwa dë  
-nu 'gü 'ö 'wo 'dhuëë- kpɔ woo- 'në bha- -bha kö  
-a -kaɔwɔn -yö dhi. 

 

'Ka dho "sɛ "dhɔɔ dɔ- 
'Kwa -dhɛ -ga =dɛɛ danwo pö -mɛ -nu kwaa- "pɛɛn -ta -dhɛ -nu 'ö -kë -nu wo "Gwɛɛtaa "sɛ 'ka 'ö dho 
"dhʋ ̈-ziaanwo 'ö -da 'ka -Gbiaa 'sɛ 'gü, "sɛ "dhɔɔ dɔ -sü =në 'ö mɛ 'gbɛ -dede -wa -da 'gü. 
Mɛ 'bha -nu -ziaan 'wo wo -bha "dhɔɔ dɔ 'wëë- ga 'ö- bha, -a 'gü 'yaa kë. =Plɛ -naa, 'mɛ -nu 'ö 'wo -dhɛ 
dhɔ bha, 'waa- 'wëë- =gban -wɔ 'kota kö -wa nu 'mɛ 'ö 'wo -dhɛ dhɔ- -nu -gɔ bha, -a -nu -dhɛ. 
'Mɛ -nu 'ö 'ka -dhɛ "dhɔɔ dɔ sië bha =ya kë =dhɛ kaa- 'në -nu "iin kaa- 'në -nu -bha 'në =wa 'to ka 
ziaang 'gü, yi =plɛɛ -bha -wo -dho -tosɛa kë 'mü =dhɛ? -Wo -dho 'go- "sɛ "bü 'ka 'mɛ kö -wo yë kë- 
'gü. 
 
 

  

-Kwaa “Kɔdivua -sɛ ‘gü -wɔn 
 

  =Vote -wɔn   
-Ya kë -kwɛ "sɔɔdhu 'wɔn 'ö -gban =vote -wɔn -bha kwa -gɔ "sɛ ya- 'gü bha =ya kë 
'wɔn 'bha 'ka -dedewo. "Kɛɛ =dhɛ 'ö -kë 'wɔn do -ya -da -yö -yën 'pö bha, 'mɛ 'ö "sɛ 'dhö- -nu =kwɛɛ- 
-wa -pö "su 'ö -kë -zaan "yi -sü 'ka "kɛɛ 'ö "kwi 'dhö ö bha pë -dhɛ ɔkötɔɔblë 'ö nu sië ya kwa -dho 

=vote kë-. Kö -kwa kwa "yan 'to -a -gɔ.

'Wɔn 'ö -gban "Kpʋngtaadhɛ -wɔn  -bha   
ok
 

'Wɔn "gbɩɩ- 'ö -kë =Dhuusi "sɛ 'gü: "Siʋ ̈-bha -da 'ö- wo "bü 'ka 
 

=Dhuusi "sɛ bha, "Kwi "sɛ 'ö -ya -sü 'ka mü =mlɛɛ -dedewo, yö -mü.  

=Ya 'go mü "sɛ "gbɛɛ 'kpikikpiki -dede -mü. Kwaa- 'sëëdhɛ 'ö -kë -wo kpö "gbɩgbɩ -nu -ta "pu 'sëëdhɛ 
'ka, 'ö "kwi 'dhö ö bha pë -dhɛ ditiɔnɛɛ bha, "Kwi -nu 'ö -nu "saa- 'gü kwa -bha 'dhö 'dhö =dɛɛ bha, -a 
-nu-bha "sɛ -mü.  "Sɛ bha =në 'ö "siʋ ̈ya, -yö -go 'mɛ 'yaa 'go 'mɛ -ee, 'yö -da "bü 'ka -a -nu -bha 'pö- 
'kpii- 'ö 'wo -dhɛ Mosuku bha, -a -züzü -dhɛ -nu 'gü. "Siʋ ̈=ya "kadhi "gblü -kaɔng "suɩsiö ö ga -yaaga 

 

2   

 (93 000) =në- -bhö =kö 'ö -da 'ka "kadhi "gblü -yiisiö (4 000) 'ö "siʋ ̈ 'yii kë- -bhö "kɛɛ 'ö mɛ 'yaa 
=mɔɔ- -bha kö -wo -tosɛa kë mü pë =fii yaa -wɔn 'gü, -a -nu -bha. Pë "bin -nu 'ö ka "yan 'dhö- -nu  
-bha ya, -a -blɛɛsü bha, 'pë 'ö "kwi 'dhö- -dhɛ 'bɔnngbë -a -pë -dhɛ bha. -Dhɛ bha =në 'ö =Dhuusi -mɛ 
-nu 'wo kë 'bɔnngbë -blɛɛsü -pë -kë -a -bha. -Yö "sɛgɔ 'dhɛ 'ö 'wo- Teeranng -kë, -a -dhɛ -gɔ "siaa- 
=yën "kidhʋng 1 200 =në -a -nu =zinng 'gü. -A "bin =plɛ -naa bha, "sɔɔdha -nu -bha kanng -ya -dhɛ 
-mü. -Dhɛ -nu bha pɛng =ya =loo- -nu "sɔɔ. 
Tapë ga 'tɔngdhö "miliɔng -kaɔng (10) =në 'ö -ya see- =kö. -A -kë "dhʋ ̈-sü bha- -wɔn 'gü 'bluu- waa- 
-bhöpë -nu sɔnng =gbaan -da "dhiʋ.̈ 

'Sinö 
Dha -bha mɛ zë -kɔ yaa 'ö- -kë 'Sinö 

'Sinö "sɛ bha -dhɛkpaɔyi =plɛ ya- "piʋ ̈dha 'ö ban -yö kë mɛ "gblü do waa- mɛ këng =plɛ (1 200) -zë. 
-A -wɔn 'gü, "su 'ö ya- "zɛ -dhɛkpaɔyi -kaɔng do ö ga "sɔɔdhu (15) bha, -wo kë- -ya -deta "sɛ bha- 'gü 
kö -wo ga -ya wo. 

Pakisitanng 
"Yi -bha pa -kɔ yaa 'ö- -kë 'ö pë =see 
Pakistanng "sɛ bha, Mɔɔzë -nu -bha "sɛ 'bha   
-mü 'ö -ya -sü 'ka Sinua -nu -bha "pɛɛn -ta. Waa- 'Ɛngdö -mɛ -wo -dhɛ do 'gü. -A 'gü -mɛ  
-nu -wo -ziö mɛ "miliɔng "gblü këng do ö -kɔ "sɔɔdo waa- ö ga =gblɛɛn -ta (164 000 000). "Sɛ bha 

“Sɛ bha yö =në "yi 'dhö pa 'yö pë see- -sü 'ka 'mɛbhɩɩdhe 'ö -ziö "miliɔng -kaɔng =plɛ -ta (20 000 
000) -a -nu -bha -dedewo 'yö- -naa 'yaa 'dhö. 'Pödhɛ 'bha -nu -wo 'to -sü 'ka "dhʋ ̈ 'ö "yi 'dhö bɔ- -ta. 
Yee", -bhöpë 'bha 'ö- -nu -gɔ mü 'wo- 'ble- -kë 'ö yö =në 'wo 'bluu- -kë 'ka 'ö -da 'ka -kaa -dhɛ -nu  
-bha, -a 'dhɛ 'ö "yi 'dhö- =see -a -nu =gban -loo 'kota -sü -yö -ziö "kadhi "miliɔng -yaaga -ta (3 000 
000) =gblɛɛn. 

 Mɛ =slɔɔ -pë -nu -wɔn  
 

‘Wëë- -yö “kwi -a see” ‘gü -dedewo 
 "Kwi -bha see" suu -dee 'ö nu ya, =trɔɔn -dede -ya 

'gü. -Dhɛ "pɛpɛ 'kö "siʋ ̈'dhö dɔ -gü, -wa -dhɛ -kpɔ mü. 
Tapë -nu 'kö 'wo "kpʋngtaa -dhɛ -to "dhʋ ̈-sü 'gü, see" 
suu ya =në 'ö- -yiisiö -naa 'ka. -Wa -dhɛ sitrusü 
sinɛngsisö "iin 'zü see" din -së -sü. -A din -yö "nɛɛnɛɛ. 

-Waa pö woo- ta 
=Wa wo bo -mlü -ke kë -sü 'ka 'yö 'wo- ta -a -gɛn -mü 
=dhɛ kö "sɛ =ya slëë 'gü 'nu -së 'ka. "Kadhi do bha, 
see" -gɔ këng =plɛ waa- -gɔ -yiisiö (204) =në 'ö dho- 
-bha. -Waa pö woo- ta, 'yö 'wo "sɛ bruɛtö -yan -kaɔng  
-yiisiö waa- angglɛ 'sakö =plɛ =kaan 'kwëë 

'yö 'wo- -nu =loo "mlang 'në -nu 'gü 'yö see" -bong -nu bha, -waa -nu ta 'gü. "Su =plɛ, "su -yaaga  
-naa kö- -bong -nu =wa kë -tiaandhe bha 'yö 'wo- -nu ta. 'Mɛ 'ö 'bha pö bhii- -bong -nu 'dhɔ, -a -gɔ do 
-yö 'wëë- këng -yaaga. =Ya kë "dhʋ ̈kö- "kadhi do -yö 'wëë- "gblü -kaɔng "saɔdo waa- 'wëë- "gblüdo 
waa- 'wëë- këng =plɛ (306 000). 
-Wo see" bha -a 'gü -bho -yaaga (3) -kwɛ do 'gü. =Trɔɔn 'ö see" bha- 'gü 
-Waa ta, -a -kwɛ "sɔɔdhu -naa bha, 'yö 'wo -ya -a bho -sü -bha. =Ya bha, -a "kadhi do bha, 'tɔngdhö  
-kaɔng =plɛ =në 'ö go- 'gü -kwɛ -bha. -A "kidhʋng do -yö 'wëë- -kaɔng -yiisiö waa- -kaɔng "saɔdo  
-nu =zinng 'gü. -A "kadhi do -yö -yö "miliɔng "sɔɔdhu -bha -kwɛ 'gü. -Wa -bho "dhʋ ̈-kwɛ -kaɔng  
-yaaga ö ga "sɔɔdhu (35) "piʋ.̈ 'Wii -ya =kö -a bho -sü -bha -wo -mɔɔ -a -bha 'ö 'gbloo- -nu, köng 
(kpɛɛ) -nu ta, -slëë (-bɛɛn "iin "mɛɛ-) -nu ta -a -gɔ -nu =zinng 'gü.        

'Mɛ "ʋʋ 'mɛ 'ö- "piʋ ̈'ö ö -bha -dhɛ 'kpɔ, -yö -mɔɔ -bha 'ö 'mɛ 'ö- -nu -bha "nimlɔɔ 'dhö ya -a -nu dhɛɛ" 
kpɔ: Dungbia =Maadu, =klang- -gɔmɛ 'kpii- -mü Nivɛɛsite 'Biya (225) 24 36 41 89 "iin 08 96 20 29/ 
01 13 27 48. Kruubali Seedu 45 30 78 57/40 20 50 37

 

'Wɔn 'ö -gban -potaasü -wɔn -bha.    
 
 

'Wɔn 'ö -gban kwi -wee bho -sü -bha 
 
 

Kwi -wee bho -sü 'ö bha, 
'wɔn yaa -dede -mü "kɛɛ 

kwaa- 'në -nu dhebë -nu 'waa -gü 
ma. 'Mɛ -nu 'ö wo 'wɔn suu bha- 

kë -sü -bha "gbɩɩ- =dɛɛ wo -mü 
dhebë -nu 'ö- -nu -kwɛ -yö sü  

-kaɔng =plɛ ö ga do (21)  
-bha 'ö yö 'ka -kaɔng -yaaga 
(30), -a -nu 'ka. Mɛ 'bha -nu 
-wo -gun tii "kɛɛ dɔ 'ö 'kwa- 
wo =dɛɛ -wa kë "puu 'ka  
-dedewo. 'pë 'ö -kë 'ö 'wo-  
-kë "dhʋ ̈bha,  
-wa -pö wo-  
-kë "dhʋ ̈kö -dhɔ -yö gɔɔn-  
-nu kë. -A -gɛn -mü =dhɛ 
gɔɔn- -nu -wa -pö dhebë 
"puu =në 'ö wo 'gü -së. 

-Kwaa 'gü ma- 'ka =dhɛ kwi  
-wee bho -sü bha, -yö mɛ  
-gba -bhla -yua 'ka. 'Mɛ -nu 'wo- 
-kë "dhʋ,̈ -a =fii yaa 'yaa 'go-  
-nu  
-ta. =Ya 'go mü 'në -nu 'ö 'wo-  
-nu kpɔ bha, faan 'yaa kë- -nu 
'gü. -Wo "fɔkɔfɔkɔ 'ö -ya mü 'zü 
'ö 'waa kë =gblɛngblɛn. -Wo -to 
klöklö 'në -nu 'ka. 
'Wɔn do 'bha 'ö kwaa- 'në 'waa 
'gü ma yö -mü =dhɛ  

-ya -nu "piʋ ̈wo kwi "yan -yö kë 
=dhɛ "kwi -nu -bha 'dhö. "Kwi  
-nu kwi "yan kë 'ö- wo "puu 
bha, -a -gɛn -mü =dhɛ 'ö- -nu  
-gɔ "sɛ 'gü, 'yënng- 'yaa mü. -A 
-nu kwi 'to -kɔ =në 'ö bha. 
Kö -kwa -dhioo dɔ kwaa- 'në  
-nu -ta kö -wo wo bo 'wɔn suu 
yaa bha- kë -sü 'ka. 

 
 

'Wɔn 'ö -gban troo -nu -bha mɛ wɔkɔ -nu 'gü  
          -Ka -ya ‘gü -gbloo waa- “dhü do =fotoo ya- -nu -ga -së ‘ka 

 
 -Gbloo ‘ö mɛ =kwaa ‘gü bha, mɛtii -dede =në 

‘ö- -pëkë. ‘Bha- -ga -yö -kë =dhɛ ‘pë ‘ö ‘wo-  
-pëkë biö “sɔng ‘ka ‘dhö. ‘Bha- -ga ‘zü -yö  
-bhɔ gbaɔ -bha. -Gbloo bha ka- -ga “dhʋ ̈“kɛɛ  
-wa ya- ‘gü, mɛ -dhɛ ‘bhaa ‘to -nɛɛsü 
tongtongdhö. 
“Dhü ‘ö dɔ bha ‘pö, “dhü -dede ‘ö bhɔ ‘ö- kwɛɛ” 
-nu ‘wo -ziö ‘ko -ta yö -mü. 
 

                                                                 
 

“Gwënng 
 

‹‹'Mɛ 'ö 'gbɛn- kun -së 'yö 'gbɛn- 'dhö ö wengga 'gü zë- -bha.››  
-Pamɛbhamɛ ya, ‘bha- -wɔn ‘kun -së yöö =de ‘pö -yö -dho ö -së kë- ü -wɔn -bha dhia”  

 

 

     Pë -Wlangda -sü              
'Kwa 'go -a 'bha ma- ‘sëëdhɛ ya- -gɔ "dhuʋ-̈ =yën 'ö -gban "bü 'go -sü -bha. 

Kwa- -pö "bü 'go -sü "iin 'zü -a "dhɔɔ dɔ -sü bha 'wɔn yaa -mü. -Kwa kwa kwaa- -a -kë "dhʋ ̈-sü -zü.  
-Kwa kwa -zo "gɔn kwa suu 'gü -në -nu -wɔn 'ka. -Dhɛ "dhɔɔ dɔ -sü bha =ya =yɔɔn mü kö -dhɛng -nu 

-wa =klëën kwa -zü kö kwa -de -yɛɛ 'yaa 'dhö -a -gɔ, kö kwa =dua sië- -nu -gɔ -ziaanwo. 

 
  ‘Ka ka bo ‘sëëdhɛ ya- -wo pö -sü ‘ka, ‘wɔn ‘bha =ya kë ka -gɔ kö ‘ka pö yi -dhɛ, -ka ‘sëëdhɛ kë kö 
‘ka bɔ. Yii- ‘drɛsü -mü 08 BP 857 Abidjan 08 ‘ka. Tel.  08 18 08 88 / 45 01 93 36 ou 02 34 71 20     
 

‘Mɛ -nu ‘ö ‘wo ‘sëëdhɛ ‘ö ya- -kë, wo -mü =Sai Zoziasü, "Dhɔɔgbö Zafe, =Kesɩ Mɔyan Dhifɔngsü, 
Valangtɛn Vidrinö waa- Edhɛna Pɛdhɛkwalösökaya ‘ö- -nu =gban =plɛ ‘wo go Dhusi ‘ö -da “Anɛsü 

‘ö go ‘Suisü , -a -nu ‘ka. 

